
క. యమునా తమసా మధ్య

క్షమఁ గమలోత్పల మరంద సంగ్రహణాద

భ్ర మతిభ్రమ ద్భ్రమర వి

భ్రమ గీత తతాభ్ర సురతరంగిణిచెంతన్. 15



సీ. పొడయెండ గాయని పొన్నగున్నల నీడఁ

గ్రొమ్ముత్తియపుటరంగులు చెలంగ

గొజ్జంగి పొదరిండ్ల పజ్జలఁ బచ్చక

ప్రములు, నిండిన ద్రాక్ష పందిలి తగ

శశికాంత కుట్టిమ స్థలులఁ బన్నీటి తుం

పర జల్లు జలయంత్రపాళి దనరఁ

గేళి కేళాకూళి క్రేవఁ జక్ర చకోర

హంస భ్రమత్సారసాదికలిత

తే. కలకలారావ విస్తార కమల కుముద

సౌర భాగార నీహార నీరపూర

వీచికానార దుర్వార విహృతి ధీర

శీతల సమీర కాసార సీమఁ గంటి. 16



వ. మఱియుఁ తత్కాసారం బనిమిషసంచారయోగ్యంబై యమరావతిపురంబును, శంఖమకరకచ్ఛపాధిష్టానంబై యలకాపట్టణంబును, ధార్తరాష్ట్రవిహారస్థలంబై హస్తినగరంబును, బకనివాసంబై యేకచక్రపురంబును, శంబరాధారంపై కాంతారంబును, శింశుమారచక్రవికాసితంబై మేరువునుం బురుడించుఁ దత్తీరంబున. 17

క. పల్లవితకలితపుష్పిత

సల్లలితమరందవళితసత్ఫలితమహీ

జోల్లసితాభ్రంకషమై

యుల్లము రంజిల్లఁజేయు నొక వన మొప్పున్. 18

		 ఈ పేజీలో చివరి మార్పు 9 జూన్ 2020న 00:51కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

